
Annotatsiуa: Oxirgi yillarda butun dunyo bo‘ylab “yashil” budjetlashtirish, “yashil” iqtisodiyot tamoyillari ilgari surilmoqda. 
Maqolada respublika iqtisodiyotida yashil moliyalashtirish, yashil budjetlashtirish sohasidagi islohotlar keltirilgan hamda 
tadqiq qilingan. Asosan, mamlakatimiz Prezidenti Sh. Mirziyoyev tomonidan qabul qilingan qarorlar ijrosi hamda natijasi 
va yutimizda amalga oshirilayotgan islohotlarning tahlili ko‘rib chiqilgan. Bundan tashqari, maqolada davlat budjeti tarkibi 
va budjet xarajatlari haqida ham ma’lumotlar keltirilgan.

Kalit so‘zlar: yashil budjetlashtirish, yashil moliyalashtirish, "yashil" iqtisodiyot, davlat budjeti, budjet xarajatlari, iqlim 
o‘zgarishi.
Abstraсt: In recent years, throughout the world, there has been a growing emphasis on “green” budgeting and the adop-
tion of “green” economic principles. The article discusses initiatives and research undertaken in the realm of green 
financial planning and budgeting within the republic’s economy. It highlights measures and analyses of reforms being 
implemented, particularly those decisions made by President Sh. Mirziyoyev. Additionally, information regarding the com-
position and expenditures of the state budget is provided.

Keу words: green budgeting, green financing, green economy, state budget, budget expenditures, climate change.
Аннотация: В последние годы по всему миру наблюдается увеличение интереса к “зелённому” бюджетированию и 
концепциям “зелёной” экономики. В статье обсуждаются инициативы и исследования в области зелёного финан-
сирования и бюджетирования в экономике республики. Приводятся решения и анализируются меры, принятые 
Президентом нашей страны Ш. Мирзиёевым, а также результаты и внедрение принимаемых мер. Кроме того, в 
статье приводятся сведения о составе государственного бюджета и его расходах.

Ключевые слова: зеленое бюджетирование, зеленое финансирование, зеленая экономика, государственный 
бюджет, бюджетные расходы, изменение климата.

K I R I S H
Bugungi kunda jahon mamlakatlari o‘z iqtisodiyotini rivojlantirish, barqaror iqtisodiy siyosat yuritish jarayo-

nida ko‘plab yuzaga keladigan muammolarni bartaraf etish maqsadida ularga yechim izlamoqda. Xususan, 
hozirda global miqyosda muammoni vujudga keltirayotgan xavflarning aksariyati tabiiy ofatlar bilan bevosita 
bog‘liqligi sir emas. Ayni vaqtda bu muammolar dunyo aholisi sonining ortishi tufayli yuzaga kelayotgan ishlab 
chiqarishdagi ehtiyojlarga ta’sir ko‘rsatishi kuzatilmoqda. Bu vaziyat esa, albatta, tabiiy resurs hamda bioxil-
ma-xilliklarning kamayishi, iqlim o‘garishi, ijtimoiy tengsizlikning oshib ketishi hamda suv, energiya va tabiiy 
gazga talab oshishi kabi salbiy holatlarga olib kelmoqda. Ko‘plab dunyo mamlakatlarida va yurtimizda ham 
"yashil" iqtisodiyotga o‘tish bilan birgalikda milliy iqtisodiyotni rivojlantirish borasida chora-tadbirlar amalga 
oshirilmoqda. Bunda, global muammolarga yechim topish ya’ni, suvdan oqilona foydalanish va barcha hudud-
larga teng taqsimlash, energiyani tejash, qayta tiklanadigan energiya manbalaridan foydalanishda zarur va 
zamonaviy texnologiyalarni qo‘llash, ekologik toza bo‘lgan mahsulotlarni yetishtirish orqali aholi salomatligi, 
uning yashash tarziga ijobiy ta’sir ko‘rsatish kabi masalalarni amalga oshirish asosiy maqsad sifatida belgil-
angan. 

Dunyo hamjamiyati doimo butunjahon uchun dolzarb bo‘lib kelayotgan muammolarga e’tiborini qaratadi. 
Yuqorida ta’kidlanganidek, sanoatning rivojlanishi, aholining ko‘payishi insoniyat uchun yaratilgan texnologi-
yalar ijobiy baholanishi bilan birgalikda salbiy ta‘sir hamda xavfli oqibatlarga olib kelishi ham mumkin. Endilikda 
butun yer sharini yashil hudud sifatida asrab qolish mamlakatlarning oldiga qo‘ygan oliy maqsadlaridan biri bo‘lib 
qolmoqda. Bu borada O‘zbekistonda ham keng ko‘lamli islohotlar olib borilmoqda. Jumladan, 2022–2026-yil-
larga mo‘ljallangan Yangi O‘zbekistonning taraqqiyot strategiyasida “yashil” iqtisodiyotga o‘tish strategiyasi 
doirasida “yashil” va inklyuziv iqtisodiy o‘sishni ta‘minlash borasida amalga oshirilayotgan chora-tadbirlar 
samaradorligini oshirish, qayta tiklanuvchi energiya manbalaridan foydalanish hamda iqtisodiyotning barcha 
tarmoqlarida resurslarni tejashni yanada kengaytirish masalalari belgilab olingan [1]. Shuningdek, O‘zbekiston 
Respublikasi Prezidentining “2019-2030-yillar davrida O‘zbekiston Respublikasining “yashil” iqtisodiyotga o‘tish 
strategiyasi tasdiqlash to‘g‘risida”gi qarori qabul qilindi. Unga ko‘ra: [2]

● iqtisodiyotning bazaviy tarmoqlari energiya samaradorligini oshirish;

● energiya resurslari iste’molini diversifikatsiyalash va qayta tiklanuvchi energiya manbalaridan foydala-
nishni rivojlantirish;

● iqlim o‘zgarishi oqibatlariga moslashish va ularni yumshatish, tabiiy resurslardan foydalanish samara-
dorligini oshirish va tabiiy ekotizimlarni asrash;

● “yashil” iqtisodiyotni qo‘llab-quvvatlashning moliyaviy va nomoliyaviy mexanizmlarini ishlab chiqish kabi 
vazifalar beligilandi.

Bundan tashqari, 2023-yilning 29-sentabr sanasida O‘zbekiston Respublikasi Vazirlar Mahkamasining 
“Yashil energiya sertifikatlarini joriy etilishini kengaytirish va “Yashil moliyalashtirish” mexanizmlarini takomil-
lashtirish chora-tadbirlari to‘g‘risida” 515-sonli qaror qabul qilindi.

Yuqorida keltirilgan muammolarning yechimini topish, albatta, moliyaviy masalalar bilan bog‘liq.

M A V Z U G A  O I D  A D A B I Y O T L A R  S H A R H I
 "Yashil" iqtisodiyotni rivojlantirish bugungi kunda dolzarb mavzulardan bo‘lganligi sababli ko‘plab olimlar 

bu borada tadqiqotlar olib bormoqdalar. Jumladan, Suaad Hadi Hassan Al-Taai "yashil" iqtisodiyotning eng 
muhim maqsadlaridan biri bu "yashil" iqtisodiyotga to‘sqinlik qiladigan yoki unga erishadigan siyosat va qoi-
dalarni isloh qilish zarurati hisoblanishi haqida fikr yuritgan. "yashil" iqtisodiyotga erishish barqaror jismoniy va 
insoniy rivojlanishga erishish uchun aksariyat kompaniyalar tuzilmasi va strategiyalarida tub o‘zgarishlarni talab 
qiladi deya xulosa bergan. [3]

Daniel Fiorino o‘zining “Cheksiz yer yuzida yaxshi hayot: Yashil o‘sishda iqtisodiy siyosat” [4] nomli kitobida 
atrof muhitni himoya qilishimiz shunchaki vazifa sifatida emas, balki iqtisodiyot ekologik rivojlanishsiz mavjud 
emasligi tufayli ekologiya va iqtisodiyotni birgalikda rivojlantirish kerakligini ta’kidlaydi. Bu orqali “ "Yashil" iqti-
sodiyot” ning hozirgi global ekologik va iqtisodiy inqirozlar kuchaygan davrda muhimligini isbotlaydi.

Nourhane Houssam, Dalia M. Ibrahiem, Sanhita Sucharita, Khadiga M. El-Aasar, Rehab R. Esilyd, 
Narayan Sethi o‘z tadqiqotlarida, atrof-muhitni muhofaza qilish va barqaror rivojlanish bir-biriga sezilarli va 
ijobiy ta’sir ko‘rsatishi haqida hech qanday savol tug‘ilmaydi. Dunyo barqaror iqtisodiy o‘sishga harakat qilar 
ekan, u nafaqat iqtisodiy o‘sish nuqtayi nazaridan, balki ekologik nuqtayi nazardan ham barqarorlikka erishish 
uchun dunyo tan olgan va atrof-muhitni faol ravishda ta’qib qilishni boshlagan ko‘plab ekologik muammolarga 
duch kelmoqda deya ta’kidlashdi. [5]

Yi Chi, Yang Yang oʻz tadqiqot ishlarida har bir mamlakatda "yashil" iqtisodiyotga oʻtish jarayonida birinchi 
navbatda iqlim oʻzgarishiga qoniqarli javob bera oladigan milliy strategiyani ishlab chiqish va amalga oshirish 
masalasi turganini aytishgan. Ushbu oʻtish barqaror biznes modellariga ega boʻlishi, hamda ular nima moli-
yalashtirilishi, qanday moliyalashtirilishi, moliyaviy kapital va moliyaviy instrumentlarni faol ishlatish orqali yashil 
moliyani kengaytirish imkoniyatini oshirish mumkinligi va zarurligi muhim ahamiyat kasb etishi haqida xulosal-
arini berib oʻtgan [6].

Yevropa Komissiyasi fikriga ko‘ra, “Yashil budjetlashtirish ijobiy iqlim sharoitiga erishishga yordam berish 
uchun budjet siyosatini ishlab chiqish vositalaridan foydalanishni anglatadi” deb qisqacha ma’lumot bergan.[7]

T A D Q I Q O T  M E T O D O L O G I YA S I
Tadqiqotda ilmiy mushohada, statistik jadvallardan, qiyosiy tahlil, ma’lumotlarni guruhlash, abstrakt-man-

tiqiy fikrlash, induksiya va deduksiya usullaridan hamda jadvallardan foydalangan holda iqtisodiyotni muvaf-
faqiyatli rivojlantirish uchun taʼlim va fan o‘rtasidagi hamkorlikning ahamiyati aks ettirildi. Shuningdek, xalqaro 
tadqiqot va sohaga oid tashkilotlar olib borayotgan ilmiy nazariyalari о‘rganilgan. 

Jahon banki tadqiqotlariga ko‘ra, oxirgi bir necha yillarda O‘zbekistonning jadal iqtisodiy o‘sishi resusrslarni 
qazib olish hamda iqtisodiyotning tog‘-kon sanoati va ishlab chiqarish hisobiga ta’minlandi. Ammo, bu taraqqiyot 
salbiy ta’sir ko‘rsatdi. Qazib olinadigan yoqilg‘iga asoslangan og‘ir energiya balansi, energiyani ko‘p talab qiluv-
 chi sanoat sektori va barcha tarmoqlar bo‘yicha past energo-samaradorlik tufayli hozirgi vaqtda mamlakat 
iqtisodiyoti issiqxona gazlari emissiyasi intensivligi bo‘yicha dunyoda beshinchi o‘rinda [8], Yevropa va Markaziy 
Osiyoda esa eng oldingi o‘rinda turadi. 

Yaqin yillarda O‘zbekistonning ko‘plab hududlarida, asosan, Toshkent, eng kuchli qum bo‘ronini boshdan 
kechirdi. Bu borada O‘zbekiston Respublikasi Prezidenti Shavkat Mirziyoyev O‘zbekiston duch kelayotgan bu 
ekologik tahdidlarning salbiy ta’siri kuchayib borayotganining dalili sifatida ushbu voqeani “yashil” iqtisodiyotga 
o‘tish zarurati bo‘yicha muhim saboq olgani haqida ta’kidladi. 

Bundan tashqari, Markaziy Osiyo mintaqasidagi muammolarning qariyb 70 foizi chuchuk suv tanqisligi 
bilan bog‘liq ekani yaqqol ko‘rinib turibdi. Jahon Resurslari Instituti maʼlumotlariga [9] ko‘ra, O‘zbekiston suv 
tanqisligi taʼsiriga eng qattiq duchor bo‘lgan 25 davlat qatoriga kiradi va iqlim o‘zgarishi suv tanqisligini yanada 
kuchaytiradi. 

COVID-19 pandemiyasi aholining zaif qatlamlariga katta ta’sir ko‘rsatdi. U ijtimoiy, sog‘liqni saqlash, iqti-
sodiy va ekologik halokatli inqirozlarni keltirib chiqaradi, bu esa uzoq muddatli iz qoldirishi mumkin. Harorat-
ning oshishi, tez-tez qurg‘oqchilik, suv tanqisligi, cho‘llashish va sho‘rlashish tahdidlarining kuchayishini o‘z 
ichiga olgan iqlim o‘zgarishi O‘zbekistonning busiz ham qashshoq hududlaridagi hayot darajasiga nomutanosib 
ravish   da ta’sir ko‘rsatmoqda. 

O‘zbekiston Respublikasi Iqtisodiy taraqqiyot va kambag‘allikni qisqartirish vazirligi, Birlashgan Millatlar 
Tashkilotining Taraqqiyot Dasturi hamda Jahon banki bilan birgalikda “yashil” iqtisodiyotga o‘tish doirasida 6ta 
ustuvor yo‘nalish belgilandi:

1-rasm: “Yashil” iqtisodiyotga o‘tishning ustuvor yo‘nalishlari [10]

O‘zbekiston butun mamlakat aholisini uzoq muddatli jarayonga jalb etgan holda iqlim o‘zgarishining oqi-
batlariga tayyorlamoqda. 

Tahlillarga ko‘ra O‘zbekiston iqlim o‘zgarishlariga ta’sirchanligi e’tirof etilgan va shu nuqtayi nazardan bu 
iqlim siyosatini shakllantirish majburiyati borligini bildiradi. Iqlim o‘zgarish xavfi borligi tufayli O‘zbekiston 1993-
yil BMTning iqlim o‘zgarishi bo‘yicha konvensiyasiga (BMT IO‘K) qo‘shilgan hamda 2017-yilda Parij bitimini 
imzolagan. Parij bitimi asosan karbonat angidridni kamaytirish bo‘yicha chora-tadbirlarni tartibga soluvchi BMT-
ning iqlim o‘zgarishi bo‘yicha konvensiyasi doirasida qabul qilingan hujjat hisoblanadi.

O‘zbekistonda, 2021-yilda qabul qilingan majburiyatlarga muvofiq, iqlim o‘garishiga qarshi chora-tadbirlarni 
amalga oshirish, keying 5 yil uchun energiya samaradorligini 20 foizga oshirish va bu orqali 2030-yilgacha 
issiqxona gazlari hajmini 2010-yil darajasidan 35 foizga tushirish maqsad qilingan. [11]

Iqlim masalalarini budjetni rejalashtirish va budjet jarayoni bilan integratsiyalashuvini rag‘batlantirish maq-
sadida O‘zbekiston Respublikasi Iqtisodiyot va moliya vazirligi tomonidan BMT tarqqiyot dasturi va Fransiya 
taraqqiyot agentligi (FTA) ko‘magida “Iqlim o‘zgarishi sohasida davlat xarajatlari tahlili va institutsional baho-
lash” (CPEIR) amalga oshirildi hamda iqlim bilan bog‘liq xarajatlarni belgilash uslubiyoti ishlab chiqildi. Ushbu 
uslubiyot milliy strategik maqsadlar, budjet sohasidagi tajribalar hamda tashkiliy qarorlar inobatga olingan holda 
ishlab chiqilgan. [12]

Iqlim o‘zgarishiga qarshi kurashish yuzasidan xarajatlarning ta’siriga ko‘ra:

■ Ijobiy ta’sirga ega;

■ Salbiy ta’sirga ega;

■ Ta’sir qilmaydiga xarajatlar.

Davlat budjetining 2024-yil uchun loyihasida barcha xarajatlarning 35 060,1 mlrd so‘m yoki 11,2 % iqlim 
o‘zgarishiga bog‘liq deb baholandi. [12]

1-jadval: Iqlim o‘zgarishi oqibatlarini yumshatishga va moslashishga ta’sir qiluvchi davlat budjeti xarajatlarining 
2022-yil ijrosi, sohalar kеsimida, mlrd so‘m [13]

Xarajatlar Jami Ijobiy Salbiy Ta’sirga 
ega emas

Xarajatlar, jami 236 692,0 28 998,5 1 017,7 206 675,7
Jami xarajatlarga nisbatan, foizda 100,0 12,3 0,4 87,3

1 Ijtimoiy xarajatlar 117 691,9 516,5 - 117 175,3
2 Iqtisodiyot xarajatlari 34 090,9 17 253,3 989,8 15 847,8
3 Investitsiya xarajatlari 27 807,0 10 508,6 - 17 298,4

4 Davlat boshqaruvi, hokimiyati, adliya, prokuratura, sud va 
fuqarolarning o‘zini-o‘zi boshqarish organlarini saqlash xarajatlari 13 551,7 690,3 - 12 861,4

5 Vazirlar Mahkamasi, Qoraqalpog‘iston Respublikasi, viloyatlar, 
shahar va tumanlar budjetlarining zaxira jamg‘armalari 1 811,0 - - 1 811,0

6 Davlat qarziga xizmat ko‘rsatish va qoplash xarajatlari 3 528,5 - - 3 528,5
7 Boshqa xarajatlar 38 211,0 29,8 27,9 38 153,3

Keltirilgan jadvalda shuni ta’kidlaymizki, ijobiy ta’sirga ega xarajatlar 28 998,5 mlrd. so‘m (12,3%), salbiy 
ta’sirga ega xarajatlar 1 017,7 mlrd. so‘m (0.4%) va umuman ta’sirga ega bo‘lmagan xarajatlar esa 206 675,7 
mlrd. so‘mni (87,3%) tashkil etgan. 

2-rasm: Iqlim bilan bog‘liq xarajatlarning xususiyatlari [14]

Sohalar kesimida iqlim o‘zgarishlariga ijobiy ta’sir xususiyatiga ega bo‘lgan xarajatlarning 73 foizi qishloq 
va suv xo‘jaligi (irrigatsiya) hamda transport sohalari hissasiga to‘g‘ri keladi.  

SBundan tashqari, O‘zbekistonda aylanma iqtisodiyotni rivojlantirish maqsadida ham Koreya “yashil” o‘sish 

trast fondi (Korea Green Growth Trust Fond, KGGFT) moliyaviy ko‘magida 2020-yilning mart oyidan boshlab 
Jahon banki tomonidan mamlakatda maqsadli Texnik Ko‘mak (TK) dasturi amalga oshirilmoqda. Ushbu TK 
dasturi tabiatdan foydalanish samaradorligini oshirish, qishloq xo‘jaligi va oziq-ovqat chiqindilari hajmini kamay-
tirish, issiqxona gazlari chiqishi va ifloslanishni kamaytirish bo‘yicha chora-tadbirlarni chuqur baholash maqsa-
dida “qishloq xo‘jaligi – oziq-ovqat” ishlab chiqarish-sotish zanjiriga qaratilgan.[14]

Bundan tashqari, O‘zbekistonning 2019-2030-yillarga mo‘ljallangan “yashil” iqtisodiyotga o‘tishni tartibga 
soluvchi, tabiiy resurslardan oqilona foydalanish va “yashil” iqtisodiy o‘sishni rag‘batlantirish, “yashil” investit-
siyalarni jalb qilish bo‘yicha qator qonunlar tasdiqlandi. Shu bilan birgalikda qayta tiklanadigan energiya man-
balaridan foydalanishni kengaytirish va resurslarni tejash, xalq xo‘jaligining iqlim o‘zgarishi hamda tabiiy ofat-
larga qarshi tura olishini e’tiborga olgan holda Davlat budjeti xarajatlari ham shu asnoda hajmi ortib bormoqda. 

2-jadval: 2020-2022-yillarda iqlimga ijobiy ta’sir ko‘rsatadigan budjet xarajatlari [15]

2020-yil 2021-yil 2022-yil
Davlat budjeti xarajatlari, jami (mlrd. so‘mda) 144 143,0 188 257,0 236 579,0
Iqlimga ijobiy ta’sir ko‘rsatadigan xarajatlar, jami (mlrd. so‘m) 14 878,9 16 809,8 26 302,4
YAIM (milliard so‘m) 602 193,0 738 425,0 888 342,0

Iqlimga ijobiy ta’sir ko‘rsatadigan xarajatlar (Jami budjet xarajatlariga foiz 
ko‘rinishida) 10,3 % 8,9% 11,1%

Iqlimga ijobiy ta’sir ko‘rsatadigan xarajatlar (YAIM foizi ko‘rinishida) 2,5% 2,3% 3,0%

Davlat budjeti xarajatlari, jami, yillar kesimida foiz ko‘rinishidagi o‘zgarish 130,6% 125,7%
Iqlimga ijobiy ta’sir ko‘rsatadigan xarajatlar, yillar kesimida foiz ko‘rinishidagi 
o‘zgarish 113,0% 156,5%

Jadvalda yaqqol ko‘rinib turibdiki, iqlim o‘zgarishiga ijobiy ta’sir ko‘rsatadigan budjet xarajatlari yildan yilga 
mutloq sonda oshgan va yillar kesimida foiz ko‘rinishidagi o‘zgarishlarni ko‘rsatgan. Davlat budjeti umumiy 
xarajatlari va YaIMdagi ulushi 2020-yil mos ravishda 10,3 va 2,5 foizni, 2022-yilda esa 11,1 va 3,0 foizgacha 
o‘zgarish kuzatilgan. Ushbu ko‘rsatkichlar 2022-yilda 26 302,4 milliard so‘mni tashkil etgan.

X U L O S A  V A  T A K L I F L A R
Hozirgi kunda dunyo bo‘ylab turli ko‘rinishdagi ekologik muammolar hamda iqtisodiy inqirozlar yildan yilga 

ortib bormoqda. Buning natijasida, “yashil” iqtisodiyotni amalda tadbiq etishga ehtiyoj kuchaymoqda. Rivoj-
langan davlatlar tomonidan bunday muammolarga ko‘plab olimlar o‘z ilmiy-tadqiqot ishlarida yechim topish 
maqsadida yashil iqtisdiyot atamasi fan sifatida e’tibor qaratila boshlandi.

Mamlakatimizda olib borilayotgan keng ko‘lamli islohotlar samarasi “yashil” iqtisodiyot sohasiga ijobiy 
ta’sir ko‘rsatmoqda. O‘zbekiston hukumati va davlat organlari tomonidan shaharlarda, shaharlar atrofi yashil 
hududlarni barpo etish va kengaytirishga katta e’tibor qaratilmoqda va buning uchun yetarli mablag‘ ajratil-
moqda. 

Respublikamizda mavjud ekologik muammolarni inobatga olgan holda quyidagi takliflarni berib qolaman:

■ Uzoq muddatli yo‘l xaritalari hamda strategiyalar ishlab chiqish;

■ Parij kelishuvida belgilangan majburiyatlardan kelib chiqqan holda iqlim bo‘yicha sa’y-harakatlar va 
issiqxona gazlari chiqishini nazorat qilish bo‘yicha monitoring olib borish va hisobot berish;

■ Milliy va xalqaro tashkilotlar tomonidan “yashil” o‘tish va pandemiyadan keyin “yashil” tiklanish bo‘yicha 
ishlarni muvofiqlashtirish;

■ Elektromobil sanoatini kengaytirish maqsadida mahalliy va xorijiy investitsiyalarni jalb qilish;

■ Iqlim o‘zgarishi va atrof-muhit muammolari haqidagi axborotlarga ega bo‘lishni ta‘minlash maqsadida 
va yoshlarni iqtisodiyotning “yashil” tarmoqlarida ishlashga tayyorlash va bu sohada mubosib kadr bo‘la 
olishi uchun maktablar va oliy o‘quv yurtlarining o‘quv dasturlarini takomillashtirish.

■ Ob-havo ta’siri juda ko‘p bo‘lgan har qanday sohani nazorat qiluvchi har bir vazirlik iqlim masalalarini 
ko‘rib chiqish va iqlim o‘zgarishining ta’siriga o‘z sohasi barqarorligini monitoring qilish uchun bo‘lim va 
kadrlarga ega bo‘lish;

